
Talba
MINUTI

Il-Minuti tal-Laqgħa Nru. 084 li saret nhar l-Erbgħa 21 ta’ Ġunju, 2006, kienu konfermati.

THE CHAIRMAN (Onor Jason Azzopardi):  Nixtieq nitlob il-permess tal-Kumitat għal talba minn żewġ stazzjonijiet tat-televiżjoni lokali li xtaqu jingħataw il-permess sabiex jiffilmjaw l-ewwel parti ta’ din is-seduta.  Onor Membri (Aye).  

Il-permess ingħata.   
LAQGĦA MAS-SUR RICHARD CACHIA CARUANA, RAPPREŻENTANT PERMANENTI TA’ MALTA GĦALL-UNJONI EWROPEA DWAR:

    COMMISSION LEGISLATIVE AND WORK PROGRAMME 2006;

    ANNUAL POLICY STRATEGY FOR 2006 AND 2007;

    OPERATIONAL PROGRAMME OF THE COUNCIL FOR 2006 SUBMITTED BY THE INCOMING AUSTRIAN AND FINNISH PRESIDENCIES; U
  18-MONTH PRESIDENCY WORK PLAN

Ngħaddu għall-item prinċipali tal-laqgħa tagħna tal-lejla, jiġifieri laqgħa mas-Sur Richard Cachia Caruana, Rappreżentant Permanenti ta' Malta għall-Unjoni Ewropea.  Se nibda billi nistieden lill-Ministru għall-Affarijiet Barranin sabiex jagħmel l-introduzjoni tiegħu dwar il-programm leġislattiv tal-Kummissjoni Ewropea għal din is-sena, dwar il-work plan tal-Presidenza għat-18-il xahar li ġejjin, dwar l-operational programme tal-Kunsill għall-2006 sottomess mill-Awstrija u Finlandja kif ukoll dwar l-annual policy strategy għal din is-sena u s-sena d-dieħla.

Mela nistieden lill-Ministru għall-Affarijiet Barranin sabiex jagħmel l-introduzzjoni tiegħu.

ONOR. MICHAEL FRENDO (Ministru għall-Affarijiet Barranin):  Grazzi Sur President.  Bil-permess tal-kollegi ddeċidejt li npoġġi fuq din in-naħa tal-mejda minflok ma’ npoġġi ħdejk biex iktar ikollna ċans nindirizzaw lil xulxin u nitkellmu b’aktar faċilita’.   Minħabba n-natura ta' l-Unjoni Ewropea u l-importanza ta' l-engagement ta' Malta fl-Unjoni Ewropea, naħseb li jkun f'postu li laqgħa bħal din nibdew nagħmluha darba kull sitt xhur biex jaħbat mal-bidu ta’ kull presidenza.  Fil-fatt qed nagħmluha ftit qabel ma tagħlaq il-presidenza u ftit qabel ma tibda oħra pero’ meta l-presidenza tagħlaq f'Diċembru forsi jaqbel li nagħmlu l-laqgħa f'Jannar biex ma jkollniex għalfejn noqogħdu niltaqgħu fil-Christmas holidays.  Jien naf li l-Kumitat xtaq li jsiru laqgħat bħal dawn għax b'dan il-mod ikollna l-possibbilta' ta' engagement darbtejn fis-sena.  
Li se nagħmel huwa li se naqbad l-ewwel żewġ items flimkien, jiġifieri l-Commission Legislative and Work Programme 2006 u l-Annual Policy Strategy for 2006 and 2007 biex imbagħad wara naqbdu l-aħħar żewġ items.  L-Ambaxxatur Cachia Caruana will come in at any point.   Se jkun hemm ukoll ħin għall-mistoqsijiet u għall-kummenti. 
Il-Programm Leġislattiv u ta' Xogħol tal-Kummissjoni għall-2006 sa ċertu punt qed naqbduh daqsxejn mit-tarf.  Dan id-dokument jitkellem l-iktar fuq leġislazzjoni  filwaqt li d-dokument dwar l-Annual Policies Strategy jitkellem prinċipalment fuq capacity building u budgeting.  In a way dawn iż-żewġ dokumenti jirriflettu lil xulxin.  Naħseb li l-iktar li jolqotna hawnhekk huwa li sa l-aħħar ta' dan id-decade, jiġifieri sa l-2009, li allura qed torbotha wkoll mat-term of office tagħha, il-Kummissjoni qed taħdem fuq dik li hija ssejjaħ il-prinċipji li għandhom imexxuha, jiġifieri l-prosperita', is-solidarjeta', is-sigurta' u l-Ewropa bħala world partner.  Naħseb li dawn huma l-highlights li wieħed jista' joħroġ minn dan il-work programme.
Il-Kummissjoni qed ssejjaħ is-sena 2006 bħala s-sena kritika biex inbiddlu l-kliem f'fatti dwar l-iStrateġija ta' Lisbona għat-tkabbir ta' l-ekonomija u għaż-żieda fl-impjiegi u dwar is-solidarjeta' biex niżviluppaw Unjoni li tkun aktar koeżiva.  Il-kunċett tas-solidarjeta' huwa meqjus bħala importanti ħafna fl-Unjoni Ewropea.   Rigward it-theddida għas-sigurta', iċ-ċittadini tagħna qegħdin jitolbu li l-Unjoni Ewropea għandha tgħin biex ikun hemm iktar sigurta' fl-Ewropa u fid-dinja.  L-aħħar ħaġa li forsi aħna familjari aktar magħha imma li forsi mhux se nenfasizzaw ħafna f'din il-laqgħa - għalkemm dan jiddependi min x’jixtiequ l-membri tal-Kumitat - hija l-parti dwar l-external relations.  Fil-Kumitat dwar l-Affarijiet Barranin normalment jitkellmu l-iktar fuq l-external relations filwaqt li fil-Kumitat dwar l-Affarijiet Ewropej jitkellmu fuq l-Unjoni Ewropea, pero’ fil-każ tagħna dwaw inzertaw kumitat wieħed.  Jien naħseb li għal-lum aspett primarju huwa l-affarijiet Ewropej aktar milli l-affarijiet barranin għalkemm it-tnejn jinfluwenzaw lil xulxin.  Jibqa’ l-fatt li l-erba' issues li l-Kummissjoni qed taħdem fuqhom huma lkoll issues importanti ħafna.   
Għar-rigward ta' l-Annual Policy Strategy, il-prijoritajiet tal-Kummissjoni huma li npoġġu l-Ewropea lura fuq it-track tal-prosperita’, li nsaħħu l-impenn għas-solidarjeta', li nsaħħu s-sigurta' taċ-ċittadini u li nippromwovu l-vuċi ta' l-Unjoni Ewropea fid-dinja.   Hawnhekk wieħed jara kemm dawn iż-żewġ dokumenti jirriflettu lil xulxin.   Naħseb illi huwa importanti li naraw kif il-Kummissjoni qed tħares lejn dawn l-affarijiet.  

L-ewwel punt li ssemmi huwa t-trattat kostituzzjonali.  Din m'hijiex responsabbilta' primarja tal-Kummissjoni pero' l-Kummissjoni għandha nteress kbir fiha għax hemmhekk l-istati membri jridu jaħdmu fil-qafas tal-Kunsill, kif diġa' ħadmu fil-qafas tal-Kunsill u anke ta' l-Inter-Governmental Conference fejn waslu biex iffirmawha imma mbagħad inħolqu diffikultajiet meta ġew biex jirratifikawha.  Hawnhekk il-Kummissjoni nidiet, kif nafu, il-Plan D dwar demokrazija, djalogu u dibattitu li ħoloq sens ta' parteċipazzjoni aktar attiva fid-dibattiti nazzjonali.
Punt ieħor huwa l-perspettivi finanzjarji illi, kif nafu, id-deċiżjonijiet dwarhom saru fl-aħħar ta' l-2005 u li l-Kummssjoni trid tattwa fl-2006 billi tagħmel il-leġislazzjoni dwarhom.  Xi jfisser dan?  Ifisser li jekk issa se jagħmlu r-regolamenti fuq il-Cohesion Fund trid issir leġislazzjoni speċifika fuq livell nazzjonali dwar x’se noħorġu mill-budget.  Dan qisu meta aħna lestejna l-budget u mbagħad għamilna serje ta' miżuri leġislattivi u f'dan l-istadju huma qegħdin jagħmlu eżattament l-istess ħaġa.  
Il-work programme jinqasam f'diversi issues.  Per eżempju, fuq il-prosperita' l-enfasi hija fuq l-Istrateġija ta' Lisbona filwaqt li dwar is-solidarjeta' naturalment l-enfasi hija fuq il-koeżjoni kif ukoll fuq affarijiet oħra bħalma hija l-bidla fil-klima.  Hawnhekk wieħed jinnota li l-affarijiet tant jinbidlu malajr li bħalissa wieħed qed jara kif idaħħal is-sigurta' dwar l-enerġija.  Fil-fatt din hija item li l-Kummissjoni diġa’ qabditha għax, biex ngħid hekk, kienet pushed mill-istati membri.  Dan għaliex il-pajjiżi membri kollha ta' l-Unjoni Ewropea jixtiequ li bħala parti mis-sigurta’ għandhom ikollhom supply ta' l-enerġija u dan b'mod li dik is-supply ta' enerġija tkun waħda sostenibbli għax tkun affordable.  Aspett ieħor tas-sigurta' huwa l-issue tat-terroriżmu biex jitnaqqsu r-riskji fis-soċjetajiet tagħna.

Punti oħra dwar l-external relations huma l-vuċi ta’ l-Unjoni Ewropea fid-dinja, it-tkabbir futur, il-ġirien u l-Afrika.  
Dwar l-Istrateġija ta' Lisbona Malta bħalissa qiegħda fl-implimentazzjoni ta' l-ewwel sena tagħha tal-programm ta' riforma nazzjonali.  L-evaluation li saret fuq din ir-riforma nazzjonali essenzjalment qalet li aħna qegħdin on track imma wieħed jifhem li l-Istrateġija ta' Lisbona huwa programm fit-tul.
Naħseb li tajjeb insemmu wkoll id-drive għal better regulation, jiġifieri dwar l-importanza li jkun hemm simplifikazzjoni u modernizzazzjoni biex innaqsu l-każi fejn miżuri kemm fuq livell ta' l-Unjoni Ewropea u anke fuq livell nazzjonali jkunu ta’ burden żejjed partikolarment fuq l-SMEs.  Din wkoll hija parti mportanti mix-xogħol li għandha l-Unjoni Ewropea.
Dwar l-issue tat-tkabbir ta' l-euro zone rajna li issa l-bieb huwa miftuħ għall-Islovenja filwaqt li l-Litwanja didn't make it għal parti żgħira ta' marka.  F’dan ir-rigward Malta tibqa' bit-target tagħha li tidħol fl-1 ta' Jannar, 2008.  
Rigward is-solidarjeta' l-issue prinċipali tibqa' dwar kif wieħed għandu jsaħħaħ il-koperazzjoni fl-Unjoni Ewropea li qiegħda tixjih peress li m'hemmx biżżejjed tkabbir tal-popolazzjoni.  Anke l-issue ta' l-enerġija tidħol fil-kuntest tas-solidarjeta’. 
L-Unjoni Ewropea qiegħda taħdem fuq strateġija marittima u fil-fatt nafu li għadha kemm ġiet ippubblikata green paper.  Naturalment aħna għandna ċertu interess kemm għax aħna pajjiż marittimu kif wkoll għax il-Kummissarju Malti huwa fil-qalba ta' din l-inizjattiva li qed tħares lejn is-settur marittimu b'mod sħiħ, in a holistic manner.  
Rigward issues ta' sigurta' u protezzjoni taċ-ċittadini tagħna m’għandniex biss l-issue tat-terroriżmu imma hemm wkoll, per eżempju, il-protezzjoni minn pandemics bħal fil-każ tal-famuża bird flu liema marda tista' tgħaddi mit-tjur għal fuq il-bnedmin.
L-aħħar ħaġa li xtaqt insemmi hija l-istabilita' u l-prosperita' fuq il-fruntieri tagħna fejn bħala Unjoni Ewropea għandna responsabbiltajiet globali fejn jidħlu aspetti ta' common foreign and security policy.  Meta titkellem fuq is-sigurta' naturalment tkun qed titkellem fuq justice and home affairs fejn hemmhekk hemm issue taħraq għalina, jiġifieri l-immigrazzjoni llegali, li hija waħda mill-punti li qed titkellem fuqhom l-Unjoni Ewropea.   
Sur President, bħala introduzzjoni nixtieq nieqaf hawn.  Din hija introduzzjoni fuq l-ewwel żewġ dokumenti u anke tal-pożizzjonijiet ta' Malta minn dan il-lat.  
THE CHAIRMAN:  Grazzi ferm, Onor. Ministru.  Nibda mill-ewwel biex nirringrazzjak b'mod sinċier għall-fatt li inti ħabbart li din it-tip ta' laqgħa tibda ssir ta' l-anqas darbtejn fis-sena għax din hija xi ħaġa pożittiva ħafna.  Jien naf li inti kont receptive ħafna għax-xewqa tiegħi u tal-kumitat u ta' dan ma nistax ma niżikx ħajr.   
Issa se nagħmel żewġ domandi qosra dwar it-tkabbir ta' l-Unjoni Ewropea sabiex imbagħad nagħti spazju anke lill-kollegi tiegħi.  B'mod partikolari xtaqt insaqsi l-opinjoni tiegħek dwar l-aħħar żviluppi vis-a-vis it-Turkija.  Jiena qed inħoss li t-Turkija qiegħda tadotta ton mhux daqstant kawt fil-konfront tar-relazzjonijiet tagħha vis-a-vis l-Unjoni Ewropea u dan minħabba Ċipru.  Inti tara l-possibbilta' li aktar tard din is-sena tinbidel l-attitudni min-naħa tat-Turkija li ma tagħtix aċċess lill-vapuri Ċiprijotti għall-portijiet tagħha?  Jiena naħseb li huwa ta’ tħassib li pajjiż li jixtieq jissieħeb fl-Unjoni Ewropea jieħu stand daqstant riġida, biex ma ngħidx arroganti, billi kważi tipprova tiddetta t-termini hija.

Il-mistoqsija l-oħra hija dwar il-fatt li l-Litwanja didn't make the grade jekk m'iniex sejjer żball għal 0.2% biex jidħlu fil-euro zone.  Meta aħna, bħala delegazzjoni ta’ dan il-Kumitat, ftit ilu konna l-Litwanja ħassejna dan is-sens ta' diżappunt daparti tal-Litwanji meta qalulna: Isma', aħna m'aħniex se nlaħħqu għal 0.2%, pero' mbagħad hemm pajjiżi fi ħdan il-euro zone li għandhom ċertu problemi fejn jirrigwarda dawn it-tliet kriterji, prinċipalment dwar id-deficit.  Dawn komplew jgħidulna:  Isma', dan huwa każ ta' two weights and two measures fejn mal-pajjiżi l-kbar l-Unjoni Ewropea qiegħda timxi bil-velvet gloves mentri lilna ma daħħluniex għal 0.2%!  X'messaġġ ħa nibagħtu liċ-ċittadini tagħna?  Dawk huma ż-żewġ domandi li xtaqt nagħmillek u issa ma nafx jekk huwiex il-każ li nieħdu round ħalli mbagħad jirrispondi kollox il-Ministru.  Hawn xi kummenti?  L-Onor. George Vella.

ONOR. GEORGE VELLA: Grazzi Sur President.  Jiena ma rridx ninstema' negattiv, pero' għal laqgħa bħal din nippretendi illi iktar milli jkolli dokumenti li ilhom disponibbli għal ħafna żmien mingħand il-Ministru kont nippreferi position paper tal-Gvern Malti fuq dawn il-punti.  Dawn id-dokumenti ilhom jiċċirkolaw żmien u nafu x'fihom.  Issa billi noqogħdu nisimgħu x'inhuma l-problemi jien ma naħsibx li nkunu qegħdin nużaw il-ħin tagħna bl-aħjar mod.  Għax jekk se noqogħdu (Interruzzjonijiet)  X’mistoqsijiet xi trid tagħmel?  Biex imbagħad il-Ministru jirrispondi x'hemm miktub fid-dokumenti!  Jekk se noqgħod nikkummenta fuq jekk fallietx jew le l-Istrateġija ta' Lisbona, fuq l-impass kbir li hemm ġo l-Ewropa fuq il-kostituzzjoni, fuq il-problema ta' l-enerġija li ġiet bħala reazzjoni għal dak li għamlet ir-Russja, fuq it-tkabbir fejn kulħadd huwa indeċiż dwar ir-Rumanija u l-Bulgarija ...  Mhux qed ngħid it-Turkija imma x’se jsir mir-Rumanija u mill-Bulgarija.  
Dwar l-Afrika.  Aħna kuntenti b’ dak li qed issir fl-Afrika biex ma nibqgħux nilqgħu l-immigrazzjoni llegali li ħierġa minn hemmhekk?  
Rigward it-too much regulation li hemm fl-Unjoni Ewropea, x’ proċess għaddej bħalissa biex kemm jista' jkun inaqqsu r-regolamenti ħalli jagħtu nifs lil SMEs?

Jiena dan irrid nisma'!  Mhux id-dokumenti li għandna hawnhekk!  Dawn qrajnihom.  Jien nippretendi li kellu jkollna position paper mingħand il-Ministru fuq ir-reazzjoni tal-Ministeru jew tal-Gvern Malti fuq dawn il-problemi kollha li għadhom outstanding fl-Unjoni Ewropea u li mbagħad niddiskutu dik il-pożizzjoni u mhux noqgħod nagħmel il-mistoqsijiet fuq id-dokumenti li għandna quddiemna!  Il-mistoqsijiet fuq dawn id-dokumenti nsibu risposta għalihom fid-dokumenti stess.
THE CHAIRMAN:   Grazzi.  L-Onor. Brincat.

ONOR. LEO BRINCAT:   Xtaqt nagħmel xi żewġ mistoqsijiet lill-kollega tiegħi l-Ministru għall-Affarijiet Barranin u mbagħad għandi xi mistoqsijiet anke għas-Sur Cachia Caruana. 

L-ewwel mistoqsija hija kemm irnexxielna nieħdu mill-ammont totali ta' fondi li Malta kienet intitolata għalih bħala għajnuna mill-Unjoni Ewropea minn Mejju 2004 sal-lum?  F'liema oqsma ttieħdet din assistenza?  Jekk kien hemm xi fondi illi ma ttieħdux xtaqt inkun naf ir-raġuni għaliex ma ttieħdux?  
Xtaqt wkoll ir-reazzjoni min-naħa tal-Ministru għal ħaġa li dehret fil-media lokali, ma kenitx gazzetta ta' l-Oppożizzjoni imma jekk m'iniex sejjer żball kienet gazzetta tal-Knisja, fejn intqal li veru li Malta ngħatat widen fis-summit ta' l-Unjoni Ewropea li kien hemm dan l-aħħar dwar l-immigrazzjoni rregolari iżda għajnuna ftit li xejn ingħatat.  Ir-raġuni prinċipali kienet illi għalkemm fil-konklużjonijiet tas-summit hemm wħud mit-temi proposti minn Malta min-naħa l-oħra ma hemmx miżuri prattiċi ta' għajnuna u allura effettivament ħallewna fejn konna.  

B'rabta ma' dak li qal il-kollega tiegħi l-Onor. George Vella, jien naħseb li kien ikun interessanti kieku kellna almenu l-qafas, jekk mhux il-business plan iddettaljat, tar-Rappreżentanza ta' Malta għall-Unjoni Ewropea għas-sena 2006/2007.   
Dwar il-kwestjoni tal-kostituzzjoni din ġiet approvata mill-Kamra tad-deputati tagħna.  Għalkemm jiena ma kontx preżenti għas-summit, kif kienu l-Ministru u r-Rappreżentant Permanenti, jiena segwejt l-istatements uffiċjali min-naħa tal-Presidenza Awstrijaka u, jekk qed nikkwota korrettement, fi tmiem l-ewwel jum tas-summit il-Prim Ministru Awstrijak qal li ż-żmien ta' riflessjoni dwar il-kostituzzjoni kien utli ħafna għax ħa in konsiderazzjoni t-tħassib u l-biżgħat taċ-ċittadini u żied jgħid ukoll li dan il-proċess ta' komunikazzjoni mal-pubbliku għandu jitkompla.  Pero’ mbagħad għadda biex qal - ħaġa li jien ħassejtha daqsxejn kontradittorja - li issa temmejna ż-żmien ta' riflessjoni u allura għandna nikkonċentraw fuq ir-riżultati u proġetti konkreti.  Jiena nixtieq nisma' min-naħa tal-Ministru jekk il-Gvern huwiex sodisfatt b'dak li sar jew li qed isir fuq skala nazzjonali fuq din il-materja u dwar x'beħsiebu jagħmel fil-ġejjieni qarib?  Għalissa nieqaf hawn u mbagħad forsi nagħmel xi mistoqsijiet oħra iktar tard.

THE CHAIRMAN:  Grazzi.  L-Onor. George Vella.

ONOR. GEORGE VELLA:  Mr Chairman din qisha press conference fejn il-Ministru jirrispondi għall-mistoqsijiet li jsirulu.  Jien li rrid hu li jkolli dokument u niddiskutuh.  
THE CHAIRMAN:  Imma inti tista' ssaqsi fuq xiex trid.

ONOR. GEORGE VELLA:  U x'insaqsi!    Qegħdin nagħmlu press conference li suppost jagħmluha l-ġurnalisti mhux aħna.  Mela hawn se noqogħd nagħmlu l-PQ's?
THE CHAIRMAN:  Jekk m'hawnx aktar kummenti nista' ngħaddi għall-Ministru għall-Affarijiet Barranin.

ONOR. MICHAEL FRENDO:  Sur President, jiena m'għandi l-ebda diffikulta' li niddiskutu kif nixtiequ nistrutturaw il-laqgħa għax fl-aħħar mill-aħħar irid ikollna mument ta' engagement.  Jiġifieri jekk l-Onor. George Vella jixtieq li aħna nistrutturaw il-laqgħa mod ieħor jien m'għandi assolutament l-ebda diffikulta' dwar dan.
ONOR. GEORGE VELLA:  Ippermettili ftit.  Tistruttura laqgħa wara li tkun iddiskutejt kif se tagħmilha u mhux meta tiġi nformat b'data biex tkun hawnhekk - hawnhekk nirringrazzja liċ-Chairman għax biddel il-ħin għas-700 p.m. minflok fil-5.30 p.m. għax jien ma nkunx nista' qabel – imma ħadd ma jitkellem dwar x'se jsir f'din il-laqgħa!  Hawnhekk ġejna biss b'dawn id-dokumenti li ġbajna naraw bħalhom fuq l-internet u li minnhom nirċievu mogħla hekk minn Brussels u se noqogħdu nagħmlu press conference.   
THE CHAIRMAN:  Il-Ministru Frendo.

ONOR. MICHAEL FRENDO: Nerġa' ngħid li jiena m'għandix diffikulta' li nagħmlu diskussjoni bejnietna fil-kumitat biex naraw eżattament liema huwa l-aħjar mezz kif nagħmlu din il-laqgħa.  Jiena kont taħt l-impressjoni li se niddiskutu dawn l-issues u li naturalment il-President tal-Kumitat kien komdu bihom.  Għar-rigward tal-ħin nixtieq ngħid li biex nagħmluha fis-7.00 p.m. kelli nħassar affarijiet oħra għax jien ma rridx nagħti l-impressjoni li b'xi mod irrid noħloq
diffikultajiet.   
THE CHAIRMAN:  Jekk tippermettili, Onorevoli Ministru, jien nikkonferma li l-ewwel ħin li kellna kien l-iktar ħin ideali għall-Ministru kif ukoll għas-Sur Cachia Caruana u kienu indulġenti ħafna miegħi u mal-Kumitat meta tlabthom jakkomodawna biex nagħmluha iktar tard.
ONOR. MICHAEL FRENDO:  Ħa nipprova nirrispondi għal dan u anke għall-punti li tqajmu biex imbagħad wieħed forsi juża dwan il-pożizzjonijiet bħala bażi għad-diskussjoni.  
Issemmew l-issues tat-Turkija u tal-Litwanja.  Il-Litwanja kienet diżappuntata mmens illi għal persentaġġ żgħir ġiet eskluża milli tkun membru ta' l-euro zone, pero' il-veduta li pprevaliet kienet li biex tidħol fil-euro zone hemm ir-regoli u inti trid timxi eżattament magħhom.  Minkejja li kulmin tkellem fir-rigward ta' din il-materja rrikonoxxa li l-Litwanja għamlet ħafna progress, il-pożizzjoni tal-pajjiżi  - f'dan l-istadju Malta ma kenitx qiegħda fid-diskussjoni – kienet li r-regoli jridu jiġu segwiti.  Fil-fatt fil-konklużjonijiet tas-summit inkludew referenza għall-fatt li l-Litwanja kienet għamlet progressi kbar.

Għar-rigward tat-Turkija wieħed irid jara, irid jixtarr u jrid jistenna għax it-Turkija impenjat ruħha li tirrispetta l-protokoll ta' Ankara, jiġifieri li ma tibqax f'sitwazzjoni fejn pajjiż Membru ta' l-Unjoni Ewropea ma jkollux aċċess għall-portijiet tagħha.  Hawnhekk jidher ċar li Ċipru qed tgħolli t-temperatura f’dan ir-rigward għax il-materja qed titwal u kif kien qal tajjeb ħafna wieħed politiku, li llum m'għadux fil-politika, l-affarijiet li jitwalu jsiru sriep.  Jien naħseb li hemmhekk l-affarijiet qed jitwalu u qed isiru sriep.
Għar-rigward taż-żmien ta' riflessjoni Malta ma kenitx kontra li ż-żmien ta' riflessjoni jitkompla pero’ mill-banda l-oħra Malta għamlitha ċara illi aħna ma rridux li jkun hemm cherry picking tat-trattat kostituzzjonali.  Dan lanqas ma jfisser li aħna kontra li nattwaw xi affarijiet li fuqhom hemm ftehim.  Fil-fatt meta tara l-konklużjonijiet tas-summit issib li hemm numru ta' affarijiet fosthom, per eżempju, waħda li hija ta’ nteress għal dan il-Kumitat u anke għal Parlament tagħna fejn il-Kummissjoni ġabet, biex ngħidu hekk, l-endorsement tal-Kunsill biex tibqa' għaddejja bl-inizjattiva tagħha li tikkonsulta l-parlamenti nazzjonali.  Din hija xi ħaġa li aħna appoġġjajna anke fil-Konvenzjoni Ewropea.  Malta għamlitha ċara li trid li jibqa' għaddej il-proċess ta' ratifika u fil-fatt nafu li l-Filandja wkoll qiegħda miexja bil-proċess ta' ratifika u allura hemm iktar pajjiżi coming on stream.  Aħna ma rridux li dan il-proċess jitwaqqaf u din il-pożizzjoni ta’ Malta għamluha diversi pajjiżi oħrajn.

Għar-rigward tal-fondi li Malta hija ntitolata li tieħu hemm il-formula li permezz tagħha għad baqa’ ż-żmien u allura ma nistax naqta' linja f’dan ir-rigward.  Din il-materja taqa' eżattament taħt l-Uffiċċju tal-Prim Ministru pero’ jien naf li sar ħafna xogħol biex l-infiq tal-fondi li Malta għandha jsir b’mod kordinat.  Ma nafx jekk is-Sur Richard Cachia Caruana jridx iżid fuq dawn il-punti.  
IS-SUR RICHARD CACHIA CARUANA (Rappreżentant Permanenti ta’ Malta għall-Unjoni Ewropea):  Li nista' nżid huwa fuq il-kwestjoni tal-Litwanja.   Bħala proċedura fuq kwestjonijiet ta' min se jidħol fil-euro zone, il-Kunsill jista' jaġixxi biss fuq proposta tal-Kummissjoni.  Għalkemm kien hemm diskussjoni kemm fl-ECOFIN, jiġifieri l-Economic and Finance Ministers' Council, u kemm fil-European Council, jiġifieri bejn il-kapijiet ta' l-Istat u l-foreign ministers, ma kienx hemm proposta tal-Kummissjoni.  Dan ifisser li għalkemm kien hemm ħafna simpatija għal-Litwanja għax għamlet ħafna xogħol biex tkun tista' tidħol mas-Slovenja mingħajr il-proposta tal-Kummissjoni kien hemm limitu sa fejn setgħu jaslu kemm il-Kunsill tal-Finance Ministers kif ukoll il-Kunsill Ewropew.
Il-Litwanja kellha l-kwestjoni ta' 0.02% jew 0.01% iktar mill-average.  Għalkemm din hija kwestjoni ta' l-euro zone, l-average tinħadem fuq it-tliet pajjiżi fl-Unjoni Ewropea li għandhom l-iktar inflazzjoni baxxa.  Issa, mit-tliet pajjiżi li għandhom l-iktar inflazzjoni baxxa fl-Unjoni Ewropea, tnejn minnhom, l-Isvezja u l-Polonja - fil-Polonja sa ċertu punt għad hemm price control - huma barra mill-euro zone u allura kien hemm diskussjoni ta' jekk din il-criteria fil-fatt tagħmilx sens jew hijiex fair.  Pero' dawk huma r-regoli.  

Imbagħad, jekk taċċetta li dik hija s-sistema li għandha tintuża, hemm il-kwestjoni l-oħra, jiġifieri, jekk f'xi xahar toħroġ mill-average allura għandek titlef iċ-ċans li tidħol fil-euro zone? Il-pożizzjoni tal-Kummissjoni kienet li din hija kwestjoni ta’ sustainability, jiġifieri hija ħadet il-pożizzjoni tagħha skond l-informazzjoni u l-istudji li kellha fuq il-Litwanja u kien jidher li din mhux biss kienet se tkun ogħla mill-average tat-tliet pajjiżi bl-aktar inflazzjoni baxxa għal xahar pero' anke fil-perijodu viċin it-target date tagħhom.  Kien għalhekk li l-Kummissjoni ħadet id-deċiżjoni li tibqa' mar-regoli u ma tagħmilx proposta favur li l-Litwanja tidħol fl-euro zone.   Kien hemm ħafna simpatija għall-pożizzjoni li sabet ruħha fiha l-Litwanja, pero' naħseb li kemm l-ECOFIN kif ukoll il-European Council ma kellhomx id-dritt li jinbdlu r-regoli.  Barra minn hekk naħseb li sa ċertu punt dan kien ukoll sinjal ċar għall-pajjiżi l-oħra li jixtiequ jidħlu fil-euro zone.  
ONOR. MICHAEL FRENDO:  Fuq dan l-aħħar punt irrid ngħid li anke kien hemm statements ċari li ladarba dawk kienu ir-regoli, il-European Council ma kellux il-mandat jew il-poter li jbiddel id-deċiżjoni fuq l-issues ta' l-euro zone.   Jekk m'iniex sejjer żball, m'hemmx bażi legali biex il-Kunsill jagħmel dan.  
IS-SUR RICHARD CACHIA CARUANA:  Nixtieq ngħid xi ħaġa wkoll fuq il-kwestjoni tal-fondi strutturali ....
ONOR. GEORGE VELLA:  La qegħdin nitkellmu fuq l-euro, naħseb li aktar milli noqogħdu nitkellmu fuq il-Litwanja aħjar niġu għall-każ ta’ Malta.  Jista' l-Ministru jispjegalna għaliex jidher li se jiġi sfidat il-parir tal-Kummissarju Almunia li d-double pricing ma jidħolx iktar kmieni minn sitt xhur qabel tiġi ffissata d-data tad-dħul ta' l-euro, jiġifieri ta' l-1 ta' Jannar ta' l-2008, u dan għaliex ma tkunx għadha saret ir-rata uffiċjali?  Għaliex qegħdin nieħdu l-attitudni li dan mhux se jkun obbligatorju imma se jagħmlu min irid jagħmlu. Tistgħu tispjegaw għaliex il-Gvern qed jinjora x'qed tgħid il-Kummissjoni?  Dan huwa l-istess messaġġ li aħna ħadna meta kellimna lil Almunia personalment fejn qalilna li ma jistax isir duel pricing qabel sitt xhur li wieħed jidħol fil-euro zone għax ma tkunx ġiet iffissata r-rata u allura nkunu qegħdin nimmislidjaw lin-nies.

ONOR. MICHAEL FRENDO:  Fuq din nista' nirrepeti biss dak li qal is-Segretarju Parlamentari l-Onor Tonio Fenech jiġifieri li s'issa m'hemmx deċiżjoni finali fuq din il-materja.  Naturalment wieħed irid jisma' ukoll x'ikun qed jgħid il-Kummissarju illi għandu d-dritt li jesprimi ruħu pero' kif nifhimha jien din il-materja m'hijiex magħluqa.  Aħna naħsbu li iktar ma nkunu nistgħu nagħmlu dan kmieni aktar inkunu qed nagħtu protezzjoni lill-konsumatur. (Interruzzjonijiet)  Imma xorta waħda inti qed tibda dderri lin-nies iqabblu munita ma' oħra u l-iskop tagħha huwa eżattament dan.
ONOR. GEORGE VELLA:  Imma ejja naqblu fuq il-fatti.  Sa dak l-istadju ma tkunx għadek taf x'inhi r-rata finali għax din tinħadem biss sitt xhur qabel is-sħubija fl-euro, hux hekk?
ONOR. MICHAEL FRENDO: Iva, infatti hekk hu.  Inti tkun tista' taħdimha sitt xhur qabel imma l-kunċett hu li kemm jista' jkun tipprova dderri lin-nies jaqilbu minn munita għal oħra.  Jiġifieri m'aħniex qed naħdmu kontra l-objectives tal-Commission.  Jien naħseb li aħjar inħallu d-diskussjoni għaddejja għax at the end of the day ħadd ma jrid jinganna lil ħadd imma li rridu huwa biss li aktar ma jkun hemm dual pricing kmieni inqas ikun hemm lok għall-abbuż.   Fl-aħħar mill-aħħar dan huwa l-kunċett pero’ n-nitty gritty tagħha jrid jinħadem bid-dettall.  Naħseb li s-Sur Richard Cachia Caruana jrid jitkellem fuq il-fondi.

IS-SUR RICHARD CACHIA CARUANA:  B'risposta għall-mistoqsija ta' l-Onor. George Vella niextieq ngħid li bħala fondi Malta hija ntitolata għal €110 million bejn l-2004 u l-2007.  Issa ma' dawk trid iżżid il-fondi li jmorru direttament lill-Ministeru tal-Finanzi bħala speċi ta' transition facility.  Pero' l-mistoqsija kienet iktar fuq kif qegħdin maqsumin il-fondi u jekk hemmx ċans li nitilfuhom.  Il-fondi li jmorru dritt għand il-Ministeru tal-Finanzi jidħlu dritt fil-consolidated fund u m'humiex se jintilfu.  Pero' bħala structural funds hemm €63.5 million, transitional facility hemm €42.5, li jiġu f’żewġ trunches separati, u dik li jgħidulha interregem fejn hemm €4 million, jiġifieri total ta' €110 million.  S'issa l-pjanijiet u t-targets huma on track u ma ntilfux fondi u lanqas ma jidher li se jkun hemm telf ta’ fondi.  Informawni li f'dan is-sens ġimgħatejn ilu kien hemm risposta tal-Prim Ministru għal parliamentary question.  

ONOR. LEO BRINCAT:  Ma nafx nistgħux immorru lura għall-issue ta' l-euro.  Ejja neħduha as a given li l-Gvern se jibqa' miexi bit-tir li se nidħlu fil-euro zone f'Jannar 2008, xtaqt nistaqsi jekk il-Permanent Representation to the EU flimkien mal-Ministeru tal-Finanzi, li ovvjament huwa direttament involut f'din l-issue, niedewx xi forma ta' studji interni dwar jekk il-Gvern Malti huwiex se jirnexxielu jrażżan l-inflazzjoni għal-livell li jkun aċċettabbli għall-UE biex din taċċettana f’dik id-data?
IS-SUR RICHARD CACHIA CARUANA:  Proprjament mhijiex ir-Rappreżentanza li tagħmel studju bħal dak imma l-ministeru konċernat.  (Interruzzjonijiet)    

ONOR. MICHAEL FRENDO:   Jekk xejn huwa l-ministeru li jagħti l-instructions imma mbagħad huwa l-PRU li jżomm a channel of communication.
ONOR. LEO BRINCAT:  Qed ngħid hekk għax il-presiding body huwa il-Eurostat u jiena ħadt l-impressjoni - forsi żbaljata - li l-Eurostat għandu linja ta’ komunikazzjoni mal-Permanent Representation jew viċe versa.  
IS-SUR RICHARD CACHIA CARUANA:  Le, fil-fatt fil-Eurostat hemm sistema differenti mill-entitajiet l-oħra.  Il-links tagħhom huma direttament ma' l-NSO tagħna, jiġifieri n-National Statistics Office, fuq kwestjonijiet ta' statistika ħlief għal xi kjarifika.  Il-gvern għandu l-convergence programme tiegħu li huwa linked ma' kwestjonijiet tad-deficit u affarijiet simili, pero' jien naf li l-gvern qed jieħu l-kwestjoni ta' l-inflazzjoni bl-akbar serjeta' u dan mhux biss minħabba l-kwestjoni ta' l-euro imma anke minħabba l-effett li din ikollha fuq il-popolazzjoni.  
ONOR. GEORGE VELLA: Fil-fatt il-Commission projections li qegħdin isiru fil-preżent m'humiex qegħdin jaqblu mal-projections tal-Gvern.  Mhux qegħdin jaqblu fuq il-futur ta' l-inflazzjoni.  Dan ħadd ma jaf fis-snin li ġejjin kemm se jkun il-prezz taż-żejt jew kif se tkun l-ekonomija ta' l-iktar tliet pajjiżi li se jkollhom inflazzjoni baxxa u li allura nkunu rridu nikkomparaw ruħna magħhom.  Dan huwa biss guess work.  Il-Commission qed tagħmel projections imma l-Gvern mhux qed jaqbel magħhom pero’ mbagħad is-Segretarju Parlamentari qal li jista' jkollhom jittieħdu miżuri oħra li l-Commission mhux bilfors taf bihom.  Speċi ta’ rridu nistennew u naraw.
IS-SUR RICHARD CACHIA CARUANA:  Iva, pero’ nixtieq inżid li d-deċiżjoni finali tal-Kummissjoni tkun ibbażata fuq il-figuri ta' l-Eurostat u mhux fuq il-figuri tal-Gvern Malti għalkemm xorta jsiru diskussjonijiet bejn il-Eurostat u l-NSO tagħna biex jaraw għaliex hemm dawn id-differenzi.  Per eżempju, fil-kwestjoni tad-deficit jista' jkun hemm differenza fuq l-items li jgħidulhom il-one off.   Per eżempju, il-one offs ma tistax tużahom meta tagħmel il-forecast imma tista' tużahom meta tiġi għall-fatti biex tagħlaq is-sena finanzjarja u hemmhekk allura jidħlu fil-figuri tad-deficit.
ONOR. GEORGE VELLA:  Mhux biex ninterrompik imma l-one-off tidħol magħha l-kwestjoni tas-sustainability li diġa’ semmejtilkom rigward il-Litwanja.  Jiġifieri, li inti tisforza biex tkun ilħaqt miżura pero' eventwalment m'intix kapaċi ssostniha. Il-one-off jidħol hemmhekk fis-sens li dan m'huwiex validu għax imbagħad m'għandekx prospett ta’ sustainability.  

IS-SUR RICHARD CACHIA CARUANA:  Għandek raġun pero' fuq il-one-offs għandek ċerti affarijiet oħra, per eżempju, għandna l-isptar li ovvjament se jkun one-off għax il-gvern  mhux se jibni sptar kull sena.  Jiġifieri hemmhekk ikun hemm bżonn ta' diskussjoni bejn nies tekniċi aktar milli bejn diplomatiċi jew politiċi.
ONOR. MICHAEL FRENDO: Naħseb li dan huwa punt importanti ħafna għaliex kif semma' l-Onor. Vella hemm l-issue tas-sustainability, jiġifieri ma tistax taqbad tagħmel xi ħaġa biex tgħatti l-cracks għal darba u biex tagħti l-impressjoni li inti solvejt il-problema mentri mbagħad ma tkunx tista’ ssostniha.  Dan kien punt importanti ħafna anke fl-assessment li għamlu rigward il-Litwanja.  Pero' kif semma' l-Ambaxxatur Cachia Caruana hemm ukoll the other side tal-one-offs, jiġifieri meta tiġi biex tħares lejn id-deficit jista' jkollok ċerti one-offs li jkunu vera one-offs għax tkun qed tagħmel xi ħaġa partikolari li mhux se jkollok bżonn terġa’ tagħmilha aktar tard u allura l-kwestjoni tas-sostenibilita' tiġi favur tiegħek.  Diġa' kellna din l-issue fil-mod kif ikkalkulaw ta’ l-Unjoni Ewropea u fil-mod kif għamilna l-kalkoli f'Malta meta konna qegħdin nitkellmu fuq l-Objective 1.  Meta konna qegħdin nitkellmu fuq l-Objective 1 - forsi hawnhekk is-Sur Richard Cachia Caruana jkun jista' jidħol f’ iktar dettall - kellna l-issue dwar kif tagħmel il-kalkoli tiegħek u fil-fatt kienet saret reviżjoni tal-kalkoli flimkien fejn huma aċċettaw li aħna naqgħu within Objective 1.  Pero’ l-ewwel formuli li huma kienu għamlu kienu juru li aħna ma naqgħux fl-Objective 1.  Fil-fatt jiena kont mort f'wieħed mil-laqgħat tal-General Affairs Council fejn għedt li għalina m'hijiex aċċettabbli jekk ma nidħlux fl-Objective 1.   Kien għen ukoll il-fatt li dak iż-żmien anke l-Ġermanja għamlet reviżjoni.  Li rrid ngħid huwa li dawn huma affarijiet li taġġustahom kontinwament b’ diskussjoni bejn l-awtoritajiet Maltin u l-awtoritajiet ta' l-Unjoni Ewropea.  Jien naqbel li trid tistenna għax fl-aħħar mill-aħħar din hija an evolving situation.
THE CHAIRMAN:  Grazzi.  Xtaqt ngħaddi l-kelma lill-Onor. Michael Asciak.

ONOR. MICHAEL ASCIAK:  Grazzi tallii għoġobkom tiġu għal din il-laqgħa.  Jien ninsab daqsxejn inkwetat rigward is-seventh framework programme għaliex bħala pajjiż aħna ma tantx għandna tradizzjoni ta' riċerka mhux biss xjentifika imma anke fl-industrija.  Għandi feeling li ħafna kumpanniji u riċerkaturi m'humiex fil-fatt qed japplikaw.  Hemm min qed japplika kemm għas-sixth u anke għas-seventh framework programme, pero' għandi suspett li jrid isir ħafna iktar xogħol biex nissensibilizzaw lin-nies fuq dan il-programm li huwa wieħed vast u li sa fejn naf jien fih xi €500 biljun.  Jien nixtieq illi bħala pajjiż inġibu ħafna iktar flus ġo pajjiżna, per eżempju, bħala venture capital, pero’ jekk wieħed ma japplikax għalihom speċifikament dawn se jintilfu.  Dawn il-flus ikunu ta' ġid kemm għall-kumpanniji u anke għall-ekonomija inġenerali.  Jien inħoss li hawnhekk għad baqa’ ħafna x’nagħmlu. 
Punt ieħor huwa fuq it-trattat kostituzzjonali.  Illum għadni kemm qrajt stqarrija, jekk mhux sejjer żball fuq waħda mill-gazzetti, illi l-Awstrija u l-Finlandja ma jħossjux li t-trattat kostituzzjonali huwa wieħed mejjet.  Il-Grand Committee tal-Finlandja ħareġ bl-opinjoni li l-Presidenza Finlandiż għandha tkompli tfittex li jsir progress fuq din il-biċċa xogħol.   Jien naħseb li l-Gvern Malti jaqbel ma' dan il-commitment u allura xtaqt nisma' mingħandkom x'inhuma l-pjani tagħkom biex nerġgħu nattivaw it-trattat kostituzzjonali?
THE CHAIRMAN:  Jekk tippermettili nixtieq nallaċċja ma' dan il-punt domanda fuq l-immigrazzjoni.  Fil-fatt, fil-prijoritajiet tal-Presidenza Finlandiża, li inti ġustament għamilt riferenza għalihom fl-Annual Policy Strategy ta' l-2006, fil-key initiatives for 2006 dwar is-solidarjeta' qed jingħad, fost oħrajn, prepare for the creation of a European Asylum Support Office on the basis of the structures put in place in 2005.  Xtaqt nistaqsi dwar x'inhu dan il-European Asylum Support Office u kif dan jista' jolqot lil pajjiżna?  
Filwaqt li nieħu din l-okkażjoni biex ninforma lil dan il-Kumitat li wara ż-żjara li aħna għamilna xi tliet ġimgħat ilu ġewwa l-Finlandja fejn iltqajna mal-Grand Committee u qajjimna l-kwestjoni ta' l-immigrazzjoni f’pajjiżna, nixtieq ninformakom li delegazzjoni mill-Grand Committee tal-Parlament Finlandiż se żżur Malta f’Lulju biex tara mill-viċin din ir-realta' li aħna qegħdin ngħixu.  Kif qal tajjeb l-Onor. Asciak hemm bżonn li nkomplu nissensibilizzaw kemm jista' jkun lil dawn il-pajjiżi li huma kemmxejn 'il bogħod minna u li allura m'humiex qegħdin jgħixu din ir-realta' li qegħdin ngħixu aħna fil-Mediterran. 
ONOR. MICHAEL FRENDO:  Fil-fehma tiegħi, waħda mill-affarijiet li rridu noqogħdu b'seba' għajnejn għaliha u li fil-fatt aħna qegħdin attenti għaliha hija li ma nispiċċawx b’diffikulta' biex nisfruttaw dawn il-programmi.  Dan għaliex l-Unjoni Ewropea qed tħares b'mod globali lejn kif se tiżviluppa research and development u jien ma ngħidx li din hija xi konsiderazzjoni mhux ġustifikata.  Filwaqt li fil-framework programmes tal-bidu kont tara ħafna aktar leeway għal small and medium sized enterprises, per eżempju, permezz tal-craft programme fejn jagħmlu suġġeriment bil-kitba fuq tliet paġni u jekk dan is-suġġeriment jiġi aċċettat jimlew il-formula kollha – fil-fatt anke jingħataw assistenza biex jimlew il-formula kollha.  Aktar ma bdew isiru framework programmes iktar bdejna mexjin lejn il-kunċett ta' kif l-Unjoni Ewropea se tikkompeti mal-Ġapan, ma' l-Istati Uniti, u kif għada pitgħada se nikkompetu maċ-Ċina u ma' l-Indja fuq issues t' innovazzjoni.  Aktar ma' l-Unjoni Ewropea tħares b'mod globali lejn research and development, aħna, minħabba li m'għandniex industriji kbar, se nsibuha dejjem aktar diffiċli biex nidħlu f'dawn il-programmi.   Wieħed irid iħares bir-reqqa lejn ir-regoli ta' dawn il-programmi għaliex dawn jistgħu jfixxklu small and medium sized enterprises milli jgawdu minnhom peress li m'għandhomx qafas ta' kollaborazzjoni mifrux daqskemm ikollhom intrapriżi b'saħħithom.  Fil-fatt, aktar milli jintilef wieħed għandu jgħid ma jgawdix minnu għax meta tgħid jintilef qisu għandek xi ħaġa li ma tużahiex.  

Milli nista' nifhem, l-Unjoni Ewropea qed terġa’ lura għall-idea li ma noqtlux il-kunċett li small and medium sized enterprises jipparteċipaw f'dawn il-programmi.  Għad baqa' ħafna x'isir anke fuq livell lokali billi tinħoloq aktar kuxjenza u dwar kif wieħed jimla' il-formoli li, by the way, huma komplikatissimi.  Din il-problema għandna nħarsu lejha mill-lat ta’ better regulation sabiex ma noħolqux problemi għall-industriji żgħar.  

Bħala Gvern aħna konxji li jista' jkun hemm limitazzjonijiet fl-ekonomija tagħna biex nużaw dawn il-framework programmes.  Pero’ jekk kien hemm issue li ġġilidna bi sħiħ fuqha fil-financial perspectives kienet eżattament din l-issue tar-  research and development (R&D).  Dan mhux għaliex ma naħsbux li Malta tajjeb li jkollha research and development aspects fl-ekonomija tagħha, imma għaliex aħna ma ridniex, kif riedu pajjiżi oħra ħafna iktar żviluppati minna f'dan il-qasam, illi meta nitkellmu fuq il-cohesion funding ikun hemm rabta sħiħa mar-research and development fejn allura kieku din ġiet aċċettata aħna konna se nispiċċaw fis-sitwazzjoni li rridu nużaw ammont kbir ta' cohesion funding għar-research and development fejn eventwalment konna nispiċċaw nitilfu dawk il-fondi.  Fil-fehma tiegħi waħda mill-akbar kisbiet fil-pakkett li Malta ħadet taħt il-Presidenza Ingliża għar-rigward tal-perspettivi finanzjarji kienet eżattament li dawn il-kriterji ma jiddaħħlux għall-pajjiżi l-ġodda. Jiena niftakar diversi laqgħat li kelli fil-friends of cohesion group, mal-Kummissarju Hubner, fil-COREPER u fuq livell tal-working groups, fejn l-Ambaxxatur Cachia Caruana kien involut intensament fl-issue tal-proċeduri finanzjarji, fejn aħna dejjem insistejna li ma norbtux kriterji bħal dawn jew kriterji oħra ta' Lisbona ma' l-użu tal-fondi li Malta tieħu fil-ftehim tal-perspettivi finanzjarji.  Għall-bidu konna aħna li tkellimna dwarha bl-iktar mod ċar pero’ mbagħad ħafna mill-pajjiżi rrealizzaw l-importanza li jkollhom il-flessibilta' ta' kif jużaw dawn il-fondi u eventwalment rebħet it-teżi li l-pajjiżi ż-żgħar ma jiġux marbutin fuq dawn il-fondi.  Madankollu xorta kemm jista' jkun rridu nagħmlu użu mill-framework programme għaliex aħna eliġibbli għalih.  

Għar-rigward ta’ l-immigrazzjoni llegali, din illum hija waħda mill-items prinċipali fuq l-aġenda ta' l-Unjoni Ewropea u hija marbuta ħafna mal-konklużjonijiet li kienu saru f'Diċembru ta’ l-2005 fejn kien ġie ppreżentat u endorsed programm sħiħ.  Fil-fehma tiegħi, il-Kummissarju Frattini ta kontribut enormi għax fehem il-problema u hawnhekk aħna iffortunati li għandna kummissarju min-naħa tagħna u li allura jista’ jifhem din il-problema aħjar.  Aħna ridna noqogħdu b'seba' għajnejn minħabba li ma ridniex li l-focus jintefa’ biss fuq il-problema li hemm fil-West tal-Mediterran.  Jien naħseb li l-insistenza tagħna fuq il-problema li hemm fir-rotta tal-Mediterran Ċentrali issa qed tagħti frott ukoll billi qed jirrikonoxxu li l-problema mhux qiegħda biss fi Spanja imma qiegħda f’Malta wkoll.
Aħna ipprovajna affarijiet oħra li sa ċertu punt mhux kollha rnexxew, fosthom, li l-pajjiżi tal-Horn of Africa jkunu mistiedna għal-laqgħa tal-Marokk li sfortunatament ma rnexxietx pero’ rnexxiet l-insistenza tagħna li l-Kummissjoni għandha titkellem mal-pajjiżi ta’ l-Afrika fuq l-Artiklu 13 tal-Ftehim ta’ Cotonou.  Għalkemm f’dan l-istadju ma rnexxilniex indaħħlu l-pajjiżi tal-Horn of Africa, id-diskussjonijiet għaddejjin ma’ pajjiżi oħrajn li, biex inkun fair, wħud minnhom jolqtuna minħabba l-immigrazzjoni llegali pero’ m’humiex il-pajjiżi prinċipali.  

Aħna rridu nibqgħu nisħqu fuq il-bżonn li jkun hemm data għal-laqgħa li għandha ssir fi Tripli.   Aħna nafu li l-Libja ssuġġeriet li l-laqgħa fi Tripli bejn l-Unjoni Ewropea u l-Unjoni Afrikana ssir f’data għall-aħħar ta’ din is-sena.  Din il-laqgħa toħroġ minn nonpaper li Malta u l-Libja għamlu flimkien fil-Five plus Five u ladarba tingħata d-data aħna se ninsistu mal-Kummissjoni biex tiftaħ id-diskussjoni fuq l-Article 13 tal-Ftehim ta’ Cotonou anke mal-pajjiżi tal-Horn of Africa.  Fl-Unjoni Ewropea inti trid tagħmel ir-rebħiet bil-mod il-mod u biċċa biċċa. Fl-Unjoni Ewropea ħadd ma kien semma’ l-Artiklu 13 ta’ Cotonou qabel ma semmejnih aħna u għalkemm fil-bidu kien hemm ħafna reżistenza wara rrealizzaw kemm kien urġenti li niġu għal dan il-punt.  

IS-SUR RICHARD CACHIA CARUANA :  Rigward l-asylum support office li semma’ l-Onor. Azzopardi ta’ min jgħid li dan fil-fatt joħroġ mill-Hague Programme.  Bħala issue li għandha x’taqsam ma’ l-immigrazzjoni, kemm ir-Rappreżentanza Permanenti kif ukoll il-Gvern qed nagħtuha prijorita’ assoluta kif fil-fatt nagħmlu fuq l-issues kollha li għandhom x’jaqsmu ma’ l-immigrazzjoni u ma’ l-asylum.  

ONOR.  MICHAEL FRENDO:   Skużani ħa ninterrompik sekonda għax nixtieq nagħmel kjarifika.  L-Ambaxxatur Cachia Caruana qed jgħid kemm min-naħa tal-Ministeru kif ukoll min-naħa tar-Rappreżentanza Permanenti u dan għaliex hemm ċerti kumitati li nattenduhom bin-nies li għandna Brussels u hemm ċerti kumitati li nattenduhom bin-nies mill-Ministeru pero’ aħna qed naħdmu in tandem biex inżommu lil xulxin informati ħalli nirriflettu l-istess opinjonijiet.   

IS-SUR RICHARD CACHIA CARUANA:  Fil-fatt kien hemm il-Commission communication on strengthening practical cooperation, new structures, new approaches and improving the quality of decision making in the Common European Asylum System fejn il-Gvern Finlandiż diġa’ qal li se jipprova jmexxi dawn l-affarijiet li kollha għandhom x’jaqsmu ma’ l-immigration u ma’ l-asylum.  Fuq din il-komunikazzjoni l-Gvern għandu pożizzjoni fis-sens li jixtieq li fl-action plan li joħroġ mill-Hague Programme jsiru ċerti emendi biex il-pajjiżi membri jkollhom aċċess iktar malajr għall-flus li hemm available għall-kwestjoni ta’ l-immigrazzjoni għax ikun għalxejn li jkollok aċċess għal ċerti fondi sitt xhur wara li inħoloq il-problema.

Emenda oħra li għandha x’taqsam mal-fondi hija dwar streamlining of procedure taħt il-programm ARGO.   Meta qed ngħidu aċċess għall-fondi mhux qed nirreferu għall-kwestjoni ta’ speed mil-lat ta’ issues legali biss imma anke mil-lat ta’ burokrazija, jiġifieri li jkun hemm burokrazija mill-inqas f’affarijiet li għandhom x’jaqsmu ma’ emergency actions.  

Il-Gvern Malti huwa ta’ l-opinjoni li l-action plan għandu jirreferi wkoll għal dik li qed ngħidulha re-adjustment tar-regolamenti biex dawn ma jżidux mal-problemi li għandhom il-pajjiżi li huma on the perifery ta’ l-Ewropa fejn aħna ovvjament qed nirreferu b’mod speċjali għall-każ ta’ Malta.  

ONOR. MICHAEL FRENDO:  Din hija espressa mhux biss hawnhekk imma hija espressa anke f’emendi oħra li għamilna fejn uħud minnhom irnexxielna ndaħħluhom mentri wħud minnhom baqgħu daqsxejn on the side.  Aħna se nkomplu nipprovaw indaħħlu dawn l-emendi f’postijiet oħrajn, inkluż f’dan l-action plan, u dan għaliex għalkemm żdiedet il-koperazzjoni mal-pajjiżi ta’ oriġini hemm bżonn li jsir ħafna aktar progress.   Dawn il-kliem fil-fatt daħlu fil-conclusions tal-European Council.

Punt ieħor li semma’ l-ambaxxatur u li dwaru għad baqgħalna xogħol x’nagħmlu huwa li hemm ċerti fruntieri li huma ħafna iktar vulnerabbli minn oħrajn fis-sens li l-Unjoni Ewropea titkellem fuq is-sea borders imma s-sea borders ta’ l-Atlantiku mhux l-istess bħas-sea borders tal-Mediterran.  Wieħed mill-punti li baqgħalna x’naħdmu fuqu huwa eżattament biex issir din it-tip ta’ distinzjoni.

THE CHAIRMAN:  Grazzi ħafna.  Baqa’ ftit ħin ieħor. Il-Ministru jixtieq jitkellem fuq xi punti oħra.

ONOR. MICHAEL FRENDO:  Jiena xtaqt nindirizza l-punt li qajjem l-Onor. George Vella bl-iktar mod sinċier għax jiena ma rridx li niġu hawnhekk biex nagħmlu press conference.  Jien ma naħsibx li qed nagħmlu hekk imma naħseb li hawnhekk qed niddibattu fuq diversi issues ta’ importanza.  Pero’ jekk inti tħoss li għandna nagħmlu dokument …  (Interruzzjonijiet)  Il-punt li rrid nagħmel huwa li din hija l-ewwel darba li qed nagħmlu din it-tip ta’ diskussjoni u allura jekk hemm suġġerimenti prattiċi ta’ kif nistgħu nagħmlu dibattitu aħjar allura let’s work on it.  Jekk l-Onor. George Vella jgħid:  Isma’, id-darba li jmiss hemm bżonn li nagħmlu hekk jew forsi jaħseb li mhux bilfors ikun hemm il-preżenza ta’ l-ambaxxatur li ovvjament jitkellem fuq il-punti tekniċi u ma jidħolx fid-dibattitu politiku.  F’dan il-każ jiena qed nagħmel id-dibattitu politiku bl-assistenza teknika pero’ jekk hemm bżonn li noħolqu struttura differenti aħna ninsabu open li nikkonsidrawha.  

THE CHAIRMAN:  Nirringrazzja lill-Ministru għall-Affarijiet Barranin u lill-Ambaxxatur Richard Cachia Caruana.  Tajjeb ngħid li din kienet l-ewwel laqgħa tagħna fejn iddiskutejna din il-materja.  Qabel ma nikkonkludi se nagħti l-kelma lill-Onor. Leo Brincat għax għandu mistoqsija.

ONOR. LEO BRINCAT:  Xtaqt lill-Ministru jagħtina l-fehma tal-Gvern Malti dwar x’kienu l-punti prinċipali ta’ diverġenza, mhux ta’ konverġenza, fit-Transatlantic Summit illi sar iktar kmieni din il-ġimgħa bejn l-Unjoni Ewropea u l-Istati Uniti?  

Mistoqsija oħra se nindirizzha lill-Eċċellenza Tiegħu l-Ambaxxatur Richard Cachia Caruana.  Ninsab informat li fis-27 ta’ Ġunju se ssir konferenza fi Brussels organizzata mill-Permanent Representation Office għall-European Union bit-tema Malta Two Years On u jidher li se jkun hemm penal list interessanti.   Għorkitni ftit għajnejja dwar il-fatt illi filwaqt li meta se jkun hemm panel discussion ta’ persuni Maltin hemm sens ta’ bilanċ fir-rappreżentanza ta’ l-MEPs billi għandek wieħed minn kull naħa, meta ġejna għall-Committee of the Regions jidher li m’hemmx l-istess bilanċ politiku.  Peress li f’Malta għandna r-reġjun t’Għawdex u għandna r-reġjun tas-South, naħseb kien ikun aħjar kieku hawnhekk ikun hemm forma ta’ bilanċ politiku kif hemm meta ġew mistiedna ż-żewġ MEPs Dr Simon Busuttil u s-Sur Joseph Muscat.

IS-SUR RICHARD CACHIA CARUANA:  Il-konferenza fil-fatt qiegħda ssir jointly mal-Malta Business Bureau u hawn irrid ngħid kemm napprezza x-xogħol li dawn qed jagħmlu fi Brussels, speċjalment is-Sur Leonard Mizzi, għax fil-fatt din kienet idea tagħhom.  

Fuq il-kwestjoni tal-Committee of the Regions nista’ ngħidlek li dak li qiegħed fuq il-lista llum huwa replacement għax il-persuna oriġinali li ġiet mistiedna ma setgħetx tattendi.  Aħna konna stedinna lis-Sur Michael Cohen, Sindku tal-Kalkara, pero’ dan kellu xi impenji oħrajn barra minn Brussels u allura ma setax jattendi.  Bħala replacements aħna mxejna fuq il-lista li kien hemm pero’ jien m’iniex qed ngħid li ma naqbilx mal-punt tiegħek u fil-fatt din diġa’ ddiskutejtha mas-Sur Joseph Muscat MEP.  Li nixtieq ngħid huwa li skond il-pjan oriġinali kien hemm bilanċ għax konna stedinna lis-Sur Michael Cohen li min-naħa tiegħu ma setax jattendi.   

ONOR. MICHAEL FRENDO:   Nisperaw li jkunu bilanċjati fil-mod kif jitkellmu.  

Rigward id-diverġenzi bejn l-Istati Uniti u l-Unjoni Ewropea jien għamilt referenza għalihom fl-artiklu li ppubblikajt.  Għalkemm dan għamiltu fl-istess ġurnata naħseb li d-diverġenzi baqgħu bejn wieħed u ieħor l-istess.  Jidher ċar li l-Unjoni Ewropea għamlet pressjoni biex Guantanamo ma jibqax outside the rule of law u li hemm bżonn li dan jingħalaq.  

Hemm ukoll id-diverġenza dwar x’se jiġri fil-World Trade Organisation (WTO), jiġifieri dwar min se jċedi xhiex, kemm u kif peress li kulħadd qiegħed jiġbed lejh.  

Diverġenza importanti ħafna, anke għal Malta, hija dwar il-visa waiver programme fejn l-Unjoni Ewropea issa qalet bl-iktar mod ċar:  Isma’ jekk mhux se jsir progress fuq dan aħna qed nirriservaw id-dritt li f’dan l-istadju nintroduċu l-visa għad-diplomatiċi - mhux fuq kulħadd - liema azzjoni tkun waħda ritaljatorja.  Il-messaġġ hawnhekk huwa li kemm jista’ jkun l-Istati Uniti trid tieħdu din il-materja b’iktar urġenza.

Aħna konna sodisfatti ħafna li fil-joint declaration bejn l-Unjoni Ewropea u l-Istati Uniti daħal punt li kien ġie ntrodott minn Malta, jiġifieri r-referenza għall-appoġġ lill-President Abbas u għall-platform for peace tiegħu.  Dik ma kenitx hemmhekk imma daħlet u ġiet aċċettata mill-Unjoni Ewropea kif wkoll mill-Istati Uniti fuq insistenza li għamlet Malta u hawnhekk jien mhux qed nuża dan il-kliem leġġerment.  Il-fatt li l-Unjoni Ewropea u l-Istati Uniti wrew fid-deher li qablu fuq il-platform tal-paċi tal-President Abbas lilna jagħtina ċertu sodisfazzjon għax dan qed isaħħaħ lill-President Abbas bħala interlokutur.  Il-President Abbas m’għandux jiġi, biex nuża t-terminoloġija daqsxejn iebsa, Arafatizzat imma għandu jibqa’ interlokutur li miegħu jista’ jsir id-djalogu.  Aħna nafu li fl-aħħar perjodu tal-ħajja ta’ Arafat kien hemm id-diffikulta’ li Arafat ġie eskluż mid-djalogu.  Dwar dan wieħed jista’ jieħu diversi pożizzjonijiet u hawnhekk jien mhux qed nagħmel a value judgement imma qed ngħid biss li Abbas għandu l-platform tal-paċi u allura huwa importanti ħafna li fid-dikjarazzjoni tal-laqgħa bejn l-Istati Uniti u l-Unjoni Ewropea kien hemm dikjarazzjoni komuni favur Abbas u l-platform tal-paċi tiegħu.  

THE CHAIRMAN:  Xtaqt nistaqsi x’kienu s-soundings dwar l-Iran fl-aħħar Kunsill li kien hemm?   Nimmaġina li ċerti affarijiet ma jkunux jistgħu jintqalu, pero’ safejn hu possibli tista’ tgħid jekk l-Unjoni Ewropea hijiex ottimista li tinstab soluzzjoni diplomatika għall-kwestjoni dwar l-Iran?  

ONOR. MICHAEL FRENDO:  Jien m’inix Nostradamus u allura diffiċli nagħti risposta għal din il-mistoqsija.  Huwa ċar għal kulħadd li the issues at stake fl-Iran ma jikkonċernawx biss lill-Iran jew lill-Middle East imma jmorru beyond ir-reġjun.  Jekk hawn pajjiżi li żgur qegħdin juru preokkupazzjoni kbira bis-sitwazzjoni fl-Iran huma l-pajjiżi Għarab, inkluża l-Arabja Sawdija.  Fil-laqgħa li jiena kelli mal-Ministru ta’ l-Affarijiet Barranin ta’ l-Arabja Sawdija kien hemm dan il-concern u dan mhux biss dwar il-possibbilta’ ta’ żvilupp ta’ bomba nukleari imma wkoll dwar l-iżvilupp ta’ l-enerġija nukleari għax wieħed irid joqgħod b’seba’ għajnejn li dan isir b’mod li f’każ ta’ aċċident ma jkunx ta’ theddida għas-saħħa tal-popli tal-pajjiżi ta’ l-inħawi permezz li dawn m’għandhom l-ebda protezzjoni lanqas ta’ muntanji.  Bla dubju ta’ xejn, f’dan l-istadju l-Unjoni Ewropea kellha sehem importanti ħafna u l-pożizzjoni li ħadet llum qed toħodha wkoll l-Istati Uniti.  Fil-fehma tiegħi l-Unjoni Ewropea akkwistat kredibilta’ għall-politika barranija tagħha f’dan ir-rigward.  

Dwar id-diverġenzi nsejt insemmi wkoll il-climate change.  L-issue tal-klima kienet diverġenza qabel u wara s-summit.   L-Unjoni Ewropea trid ħafna iktar impenn biex jitnaqqas it-tniġġiż li jaffettwa l-bidla fil-klima.  Il-World Trade Organisation, Guantanamo, il-visas u l-climate change kienu punti ta’ diverġenza li saru bl-iktar mod b’saħħithom fid-diskussjonijiet bejn l-Unjoni Ewropea u l-Istati Uniti u naħseb li l-kwestjoni ta’ Guantanamo kienet l-iktar waħda sħuna.

THE CHAIRMAN:  Grazzi ħafna Ministru.  Din il-laqgħa waslet fi tmiemha u nixtieq nirringrazzja kemm lill-Kumitat kif ukoll lill-Ministru għall-Affarijiet Barranin u lir-Rappreżentant Permanenti tagħna fl-Unjoni Ewropea.  Din ċertament kienet laqgħa utli ħafna u forsi wieħed għandu jara x’format għandhom jieħdu laqgħat simili fil-ġejjieni.      

Nawgura lir-Rappreżentanza Permanenti tagħna fi Brussell aktar ħidma fejjieda u ngħid grazzi lill-Ministru għad-disponibilita’ tiegħu minkejja t-travel u l-work commitments li jkollu.

Fit-8.33 p.m. il-Kumitat aġġorna għal data oħra.

